
1. Ընթացիկ իրավիճակը և իրավական ակտի ընդունման անհրաժեշտությունը
Հայաստանի Հանրապետության կառավարության 2021-2026թթ. ծրագրով սահմանված է, որ կառավարությունը քայլեր է ձեռնարկելու Իրանի հետ առանձնահատուկ հարաբերությունների հետագա զարգացումն ապահովելու ուղղությամբ և ձգտելու է առավել զարգացնել ավանդական բարիդրացիական հարաբերություններն Իրանի Իսլամական Հանրապետության հետ։ 
2022 թվականին Հայաստանի Հանրապետության վարչապետը և Իրանի Իսլամական Հանրապետության նախագահը պայմանավորվածություն են ձեռք բերել Հայաստանի Հանրապետության և Իրանի Իսլամական Հանրապետության առևտրաշրջանառության ծավալները հասցնել մեկ, այնուհետև՝ երեք միլիարդ ԱՄՆ դոլարի: Թավրիզում ՀՀ գլխավոր հյուպատոսության գործունեությունը կարող է նպաստել Հայաստան-Իրան տնտեսական հարաբերությունների զարգացմանը: 
Հիմք ընդունելով 2007 թվականի հոկտեմբերի 22-ին ՀՀ և ԻԻՀ ԱԳ նախարարների կողմից ստորագրված «Հայաստանի Հանրապետության արտաքին գործերի նախարարության և Իրանի Իսլամական Հանրապետության արտաքին գործերի նախարարության միջև գլխավոր հյուպատոսություններ հիմնելու մասին» փոխըմբռնման հուշագիրը՝ 2022թ. հոկտեմբերից ՀՀ Սյունիքի մարզի Կապան քաղաքում գործում է Իրանի Իսլամական Հանրապետության գլխավոր հյուպատոսությունը, իսկ Իրանի Իսլամական Հանրապետության Արևելյան Ատրպատական նահանգի Թավրիզ քաղաքում ՀՀ գլխավոր հյուպատոսության հիմնումը կապահովի փոխադարձության սկզբունքի կիրարկությունը: 
Իրանի Իսլամական Հանրապետության Արևելյան Ատրպատական նահանգը սահմանակցում է Հայաստանի Հանրապետության Սյունիքի մարզին, և գլխավոր հյուպատոսության հիմնումը մեծապես կնպաստի վարչատարածքային երկու միավորների միջև առևտրային, սոցիալ-մշակութային, միջմարդկային և զբոսաշրջային հաղորդակցության առավել զարգացմանը: 
Թավրիզում Հայաստանի Հանրապետության գլխավոր հյուպատոսության հիմնումը ՀՀ արտաքին գործերի նախարարությունը գտնում է նպատակահարմար, ինչը համահունչ է Հայաստանի Հանրապետության վարած արտաքին քաղաքականությանը և շահերին։

2. Առաջարկվող կարգավորման բնույթը
 «Դիվանագիտական ծառայության մասին» օրենքի 17-րդ հոդվածի 1-ի մասի համաձայն՝ Հայաստանի Հանրապետության հյուպատոսական հիմնարկն ստեղծվում և լուծարվում է Կառավարության որոշմամբ` Հայաստանի Հանրապետության և տվյալ օտարերկրյա պետության միջև նախապես ձեռք բերված պայմանավորվածությամբ և պայմաններով:
Նշվածն հիմք ընդունելով՝ առաջարկվում է Իրանի Իսլամական Հանրապետությունում ստեղծել Հայաստանի Հանրապետության հյուպատոսական հիմնարկ՝ գլխավոր հյուպատոսություն, որի նստավայրը կլինի Թավրիզում:
Ծառայության մեկնող դիվանագետի ծառայության հետ կապված ծախսերի ամսական փոխհատուցման չափերը սահմանելու, ինչպես նաև դիվանագետին օտարերկրյա պետությունում բնակարանի համար ամսական տրամադրվող փոխհատուցման գումարի առավելագույն չափը հաշվարկելու նպատակով՝  նախագծով միաժամանակ առաջարկվում է լրացում կատարել ՀՀ կառավարության 2014 թվականի հուլիսի 3-ի թիվ 738-Ն որոշման N 3 հավելվածի 1-ին աղյուսակում և կառավարության 2005 թվականի դեկտեմբերի 29-ի N 2335-Ն որոշման N 7 հավելվածում՝ յուրաքանչյուր դիվանագիտական պաշտոնի համար սահմանելով ծառայության հետ կապված ծախսերի, ինչպես նաև բնակարանի փոխհատուցման համապատասխան չափ: 
Ծառայության մեկնող դիվանագետների փոխհատուցման չափերը որոշելու նպատակով ուսումնասիրվել է ՄԱԿ-ի միջազգային քաղաքացիական ծառայության հանձնաժողովի կողմից մշակված և հաստատած՝ օտարերկրյա պետություններում ծառայող դիվանագետների ծառայության հետ կապված փոխհատուցումների չափաքանակները։ Արտաքին գործերի նախարարությունը, զեկույցի մեթոդաբանությունը համապատասխանեցնելով ՀՀ դիվանագետներին վճարվող փոխհատուցման հաշվարկներին, սահմանել է հաշվարկային փոխհատուցման ազգային ինդեքս՝ օտարերկրյա պետություններում ծառայող ՀՀ դիվանագետներին վճարվող փոխհատուցման համար։


3. Նախագծի մշակման գործընթացում ներգրավված ինստիտուտները և անձինք
Նախագիծը մշակվել է ՀՀ արտաքին գործերի նախարարության կողմից:

4. Նախագծի ընդունման կապակցությամբ լրացուցիչ ֆինանսական միջոցների անհրաժեշտությունը և պետական բյուջեում ծախսերի և եկամուտների էական ավելացման կամ նվազեցման մասին
Նախագծի ընդունման կապակցությամբ պետական բյուջեում ծախսերի և եկամուտների էական ավելացում կամ նվազեցում չի նախատեսվում:
Թավրիզում ՀՀ գլխավոր հյուպատոսություն հիմնելու նպատակով միջոցները ՀՀ արտաքին գործերի նախարարությանը հատկացված են 2024 թվականի ՀՀ պետական բյուջեի «Օտարերկրյա պետություններում Հայաստանի Հանրապետության դիվանագիտական ծառայության մարմինների գործունեության կազմակերպում և իրականացում» ծրագրով: 

5. Կապը ռազմավարական փաստաթղթերի հետ. 
	Նախագծի ընդունումը բխում է Կառավարության 2021-2026թթ ծրագրի «Արտաքին գործերի նախարարություն» բաժնի 9.3 կետից, այն է՝ Իրանի հետ ավանդական բարիդրացիական հարաբերությունների հետագա զարգացում՝ կարևորելով ԻԻՀ տարածաշրջանային դերակատարությունը:

